BREVE HISTORIA DA ESCOLA MUNICIPAL DE MÚSICA

A Escola Municipal de Música de Vigo, inaugurada en setembro do ano 1997, vén desenvolvendo un ambicioso proxecto coa finalidade de ofrecer unha formación práctica en música a afeccionados de calquera idade a partir dos catro anos. Conta con tres plans de estudos:
· Plan de Estudos Xeral (PEX): Música e Movemento (de catro a sete anos), Ensino instrumental (de oito a 15 anos)
· Plan de Estudos para Adultos (PEPA), de 16 en diante
· Plan de Estudos para Acceso ao Conservatorio (PACO)
A Escola imparte 13 especialidades instrumentais: piano, guitarra, violín, viola, violonchelo, contrabaixo, frauta, clarinete, saxofón, trompeta, trompa, trombón e percusión. 
En 1999 organizou coa AGEMM (Asociación Galega de Escolas de Municipais de Música) o I Congreso Galego de Escolas de Música. Dous anos despois participou con varios alumnos no Coro e Bigband que a AGEMM mostrou no VI Festival Internacional de Música dos Xóvenes Europeos “Trondheim 2000”. 
Nos anos 1998, 1999 e 2000 participou cos alumnos de Movemento, Coro e Conxunto Instrumental coa Orquestra Clásica de Vigo nos concertos para escolares Caixanova dentro dos programas Música e Movemento: “A mota de Pó”, “Canta connosco-Peer Gynt”, e “Conta o noso conto-Fogueira de Inverno”. En 2001 salienta o concerto da Orquestra da Escola no Teatro Municipal de Olot (Girona) o 18 de Maio.

En 2002 o Coro da Escola participou xunto coa Ópera de Cámara de Madrid no Festival Internacional de Música “Are-More” de Vigo, coa obra “O pequeno Desenfeluxador”, de B. Britten,  cun gran éxito de crítica e público. 

En 2003 e 2004 realizou unha xira de concertos didácticos en Vigo baixo o título de “O carnaval dos animais” e “Moldava”, dentro do programa “Xogas” organizado polo Servizo de Normalización Lingüística e a Concellaría de Educación e Muller do Concello de Vigo. En maio de 2004 a Escola organizou un encontro de práctica orquestral en Ribadeo. Esta actividade rematou cun Concerto da Orquestra da EMMV no Auditorio Municipal de Ribadeo o 9 de maio de 2004. 

En 2005 realizouse un intercambio coa Escola Municipal de Música de Zaragoza, que culminou con actuacións no Auditorio da capital aragonesa o 8 de febreiro de 2005 e no Auditorio Martín Codax de Vigo o 5 de marzo de 2005. 

No curso 2004-2005 completouse o plan de estudios do Centro coa posta en marcha do Plan de acceso ao conservatorio. Os resultados foron satisfactorios ao cento por cen. O 21 de xuño de 2005 tivo lugar no Auditorio do Concello de Vigo a estrea oficial da Orquestra da Escola Municipal de Música de Vigo.
A Escola conta cunha Asociación de Pais e Nais de Alumnos (ANPA) dende o ano 2000. Ademais, realiza unha programación de actividades estable: Concerto de inauguración do curso escolar, Concerto de Sta.Cecilia “Serán Ceciliano”, Concerto de Nadal, Concerto de Entroido, Concerto Novos músicos,  Concerto didáctico “Música e Movemento”, Concerto “Día internacional da Música”. As actividades son  realizadas por alumnos cunha grande inquietude musical que participan activamente cantando, bailando, creando música, facendo arranxos musicais, tocando os seus instrumentos como solistas e formando parte de agrupacións instrumentais e vocais.

